
 � Heydər Əliyev 

Fondunun vitse-prezidenti, 
IDEA İctimai Birliyinin 
təsisçisi və rəhbəri Leyla 
Əliyeva ölkəmizdə səfərdə 
olan UNICEF-in Avropa və 
Mərkəzi Asiya üzrə regional 
direktoru Əfşan Xan ilə 
görüşüb.

Leyla Əliyeva UNICEF 
tərəfindən bütün dünyada uşaq-
ların vəziyyətinin yaxşılaşdırıl-
ması naminə aparılan fəaliyyəti 
yüksək qiymətləndirərək, 
uşaqların rifahı, sağlamlığı və 
təhsilinin təmin edilməsinin 
gələcəyimiz üçün ən dəyərli 

sərmayə olduğunu vurğula-
yıb. Heydər Əliyev Fondunun 
vitse-prezidenti bu sahədə 
Azərbaycanda son illər böyük 
irəliləyişlərin əldə edildiyini 

bildirib, bununla bağlı işlərin 
davam etdiriləcəyinə və 
daha da genişləndiriləcəyinə 
əminliyini qeyd edib. Uşaq-
ların ətraf mühitin mühafizəsi 

sahəsində təhsil almalarının 
və maarifləndirilməsinin 
əhəmiyyətinə toxunan Leyla 
Əliyeva IDEA İctimai Birliyi 
tərəfindən son 6 ildə uşaqların 
ekoloji biliklərinin artırılması 

istiqamətində həyata keçirilən 
çoxsaylı layihələr, o cümlədən 
eko laboratoriyalar, düşərgələr, 
kurslar və nəşrlər haqqında 
ətraflı məlumat verib. 

UNICEF-in regional direk-
toru Əfşan Xan, öz növbəsində, 
ətraf mühit və davamlı inki-
şaf məsələləri üzrə uşaqların 
məlumatlandırılmasına yönəlmiş 
fəal səylərinə görə Leyla 
Əliyevaya öz minnətdarlığını 
bildirib. O, UNICEF-in iqlim 
dəyişikliyi, davamlılıq və 
digər ekoloji mövzuların tədris 
proqramına daxil edilməsində 
maraqlı olduğunu, bu barədə 
IDEA-nın fəaliyyətini yüksək 
dəyərləndirdiyini qeyd edib. 

Görüş zamanı tərəflər 
arasında uşaqların ekoloji təhsili 
üzrə mümkün əməkdaşlıq 
perspektivləri müzakirə edilib, 
eləcə də sağlamlıq imkanları 
məhdud uşaqların cəmiyyətə 
inteqrasiyası, onların sosial 
müdafiəsi, reabilitasiyası və 
təhsili məsələləri üzrə fikir 
mübadiləsi aparılıb.

AZƏRTAC

Azərbaycan Respublikası Nazirlər Kabinetinin Qərarı
№ 502                                                                     Bakı şəhəri, 17 noyabr 2017-ci il
“Azərbaycan Respublikasının dövlət 

büdcəsindən maliyyələşən idarə və 
təşkilatların büdcədənkənar vəsaitləri 
haqqında Əsasnamə”nin təsdiq edilməsi 
barədə

“Azərbaycan Respublikasının 2017-ci 
il dövlət büdcəsi haqqında” Azərbaycan 
Respublikası Qanununun tətbiqi barədə” 
Azərbaycan Respublikası Prezidentinin 
2016-cı il 27 dekabr tarixli 1180 nömrəli 
Fərmanının 3.5-ci bəndinin icrasını təmin 
etmək məqsədi ilə Azərbaycan Respublika-

sının Nazirlər Kabineti QƏRARA ALIR: 
1. “Azərbaycan Respublikasının 

dövlət büdcəsindən maliyyələşən idarə 
və təşkilatların büdcədənkənar vəsaitləri 
haqqında Əsasnamə” təsdiq edilsin (əlavə 
olunur).

2. “Azərbaycan Respublikasının 
dövlət büdcəsindən maliyyələşən idarə və 
təşkilatların büdcədənkənar vəsaitləri haq-
qında” Azərbaycan Respublikası Nazirlər 
Kabinetinin 1997-ci il 10 mart tarixli 16 
nömrəli qərarının (Azərbaycan Respublika-

sının Qanunvericilik Toplusu, 1999, № 12, 
maddə 757; 2000, № 8 (III kitab), maddə 
642; 2003, № 4, maddə 219; 2005, № 4, 
maddə 377; 2017, № 3, maddə 497, № 9, 
maddə 1719) 1-ci və 2-ci hissələri ləğv 
edilsin.

Yaqub EYYUBOV 
Azərbaycan Respublikası 

Baş nazirinin birinci müavini

Azərbaycan Respublikası Nazirlər Kabinetinin Qərarı
№ 503                                                                     Bakı şəhəri, 20 noyabr 2017-ci il
“Dövlət rüsumu haqqında” Azərbaycan 

Respublikasının Qanununda nəzərdə 
tutulmuş xidmətlərə və hüquqi hərəkətlərə 
görə ödənilən dövlət rüsumunun həmin 
xidmətləri və hüquqi hərəkətləri həyata 
keçirən və ya təşkil edən dövlət orqanları-
nın, habelə dövlət notariat kontorlarının 
xəzinə hesabına köçürülməsi, istifadə 
edilməsi, uçota alınması və hesabatın 
təqdim edilməsi Qaydaları”nın təsdiq 
edilməsi barədə” Azərbaycan Respublikası 
Nazirlər Kabinetinin 2016-cı il 16 noyabr 
tarixli 462 nömrəli qərarında dəyişikliklər 
edilməsi haqqında

“Dövlət rüsumu haqqında” Azərbaycan 
Respublikasının Qanununda dəyişikliklər 
edilməsi barədə” Azərbaycan Respublikasının 
2017-ci il 30 iyun tarixli 756-VQD nömrəli 
Qanununun tətbiqi və “Dövlət rüsumu haq-
qında” Azərbaycan Respublikası Qanununun 
tətbiq edilməsi barədə” Azərbaycan Respubli-
kası Prezidentinin 2001-ci il 26 dekabr tarixli 
621 nömrəli Fərmanında dəyişikliklər edilməsi 
haqqında” Azərbaycan Respublikası Preziden-
tinin 2017-ci il 31 iyul tarixli 1567 nömrəli 

Fərmanının 1.3-cü bəndinin icrasını təmin 
etmək məqsədi ilə Azərbaycan Respublikası-
nın Nazirlər Kabineti QƏRARA ALIR:

1. “Dövlət rüsumu haqqında” Azərbaycan 
Respublikasının Qanununda nəzərdə tutulmuş 
xidmətlərə və hüquqi hərəkətlərə görə ödənilən 
dövlət rüsumunun həmin xidmətləri və hüquqi 
hərəkətləri həyata keçirən və ya təşkil edən 
dövlət orqanlarının, habelə dövlət notariat 
kontorlarının xəzinə hesabına köçürülməsi, 
istifadə edilməsi, uçota alınması və hesabatın 
təqdim edilməsi Qaydaları”nın təsdiq edilməsi 
barədə” Azərbaycan Respublikası Nazirlər 
Kabinetinin 2016-cı il 16 noyabr tarixli 462 
nömrəli qərarının (Azərbaycan Respubli-
kasının Qanunvericilik Toplusu, 2016, № 
11, maddə 1950; 2017, № 6, maddə 1240) 
adına və 1-ci hissəsinə “dövlət orqanlarının” 
sözlərindən sonra “Azərbaycan Respublika-
sının Prezidenti tərəfindən yaradılan publik 
hüquqi şəxslərin” sözləri əlavə edilsin.

2. Həmin qərarla təsdiq edilmiş “Dövlət 
rüsumu haqqında” Azərbaycan Respublikası-
nın Qanununda nəzərdə tutulmuş xidmətlərə 
və hüquqi hərəkətlərə görə ödənilən dövlət 

rüsumunun həmin xidmətləri və hüquqi 
hərəkətləri həyata keçirən və ya təşkil edən 
dövlət orqanlarının, habelə dövlət notariat 
kontorlarının xəzinə hesabına köçürülməsi, 
istifadə edilməsi, uçota alınması və hesabatın 
təqdim edilməsi Qaydaları”nda aşağıdakı 
dəyişikliklər edilsin:

2.1. adına, 1.1-ci bəndə “dövlət orqanları-
nın” sözlərindən sonra “Azərbaycan Respubli-
kasının Prezidenti tərəfindən yaradılan publik 
hüquqi şəxslərin” sözləri əlavə edilsin;

2.2. 2.1.1-ci yarımbəndə “onların müvafiq 
qurumları,” sözlərindən sonra “Azərbaycan 
Respublikasının Prezidenti tərəfindən yara-
dılan publik hüquqi şəxslər,” sözləri əlavə 
edilsin. 

2.3. həmin qaydalara əlavənin adına 
“dövlət orqanlarının,” sözlərindən sonra 
“Azərbaycan Respublikasının Prezidenti 
tərəfindən yaradılan publik hüquqi şəxslərin,” 
sözləri əlavə edilsin. 

Artur RASİ-ZADƏ 
Azərbaycan Respublikasının 

Baş naziri

Qeyd: Qərara edilmiş əlavələrin tam mətni ilə www.cabmin.gov.az  
və www.xalqqazeti.com saytlarında tanış ola bilərsiniz.

Azərbaycan Respublikası Nazirlər Kabinetinin Qərarı
№ 504                                                                     Bakı şəhəri, 20 noyabr 2017-ci il
“Azərbaycan Respublikasında dövlət 

büdcəsindən maliyyələşən idarə,  müəssisə  
və  təşkilatlarda  nəqliyyat  vasitələrindən 
istifadə qaydalarının təkmilləşdirilməsi haq-
qında” Azərbaycan Respublikası Nazirlər 
Kabinetinin 2011-ci il 18 iyul tarixli 120 
nömrəli qərarında dəyişiklik edilməsi 
barədə

“Dövlət qulluğu haqqında” Azərbaycan 
Respublikasının Qanununda dəyişiklik 
edilməsi barədə” Azərbaycan Respublikasının 
2017-ci il 30 iyun tarixli 764-VQD nömrəli 
Qanununun tətbiqi və “Dövlət qulluğu haq-
qında” Azərbaycan Respublikası Qanununun 
tətbiq edilməsi barədə” Azərbaycan Respubli-
kası Prezidentinin 2000-ci il 29 dekabr tarixli 
435 nömrəli Fərmanında dəyişikliklər edilməsi 

haqqında” Azərbaycan Respublikası Preziden-
tinin 2017-ci il 5 avqust tarixli 1571 nömrəli 
Fərmanının 1.2-ci bəndinin icrasını təmin       
etmək məqsədi ilə Azərbaycan Respublikası-
nın Nazirlər Kabineti QƏRARA ALIR:

“Azərbaycan Respublikasında dövlət 
büdcəsindən maliyyələşən idarə, müəssisə və 
təşkilatlarda nəqliyyat vasitələrindən istifadə 
qaydalarının təkmilləşdirilməsi haqqında” 
Azərbaycan Respublikası Nazirlər Kabinetinin 
2011-ci il 18 iyul tarixli 120 nömrəli qərarının 
(Azərbaycan Respublikasının Qanunvericilik 
Toplusu, 2011, № 7, maddə 747; 2012, № 8, 
maddələr 827, 830; 2013, № 3, maddə 347, № 
7, maddə 886, № 8, maddə 1017, № 10, maddə 
1218; 2014, № 1, maddələr 51, 69, № 2, 
maddə 201, № 4, maddə 441, № 5, maddələr 

572, 594, № 6, maddə 747, № 8, maddə 
1015, № 12, maddələr 1658, 1666; 2015, № 
2, maddə 227, № 11, maddə 1417; 2016, № 
3, maddə 609, № 4, maddə 831, № 5, maddə 
955, № 7, maddə 1353, № 8, maddə 1437, № 
9, maddələr 1585, 1589, № 12, maddə 2241; 
2017, № 5, maddə 966; Azərbaycan Respubli-
kası Nazirlər Kabinetinin 2017-ci il 11 oktyabr 
tarixli 425 nömrəli və 18 oktyabr tarixli 
457 nömrəli qərarları) 3-cü hissəsinə “onun 
müavinləri,” sözlərindən sonra “yanında olan 
orqanın rəhbəri,” sözləri əlavə edilsin.

Artur RASİ-ZADƏ 
Azərbaycan Respublikasının 

Baş naziri

Azərbaycan Respublikası Nazirlər Kabinetinin Qərarı
№ 505                                                                     Bakı şəhəri, 22 noyabr 2017-ci il
Dövlət statistika orqanları 

tərəfindən büdcələri müşahidə olunan ev 
təsərrüfatlarına öz gəlir və xərclərinin 
uçotunu apardıqlarına görə ödənilən pul 
vəsaitinin məbləğinin müəyyən edilməsi 
haqqında

Azərbaycan Respublikası Konstitusiya-
sının 119-cu maddəsinin səkkizinci abzasını 
rəhbər tutaraq Azərbaycan Respublikasının 
Nazirlər Kabineti QƏRARA ALIR:

1. Ev təsərrüfatı büdcələrinin tədqiqatının 
sosial və iqtisadi əhəmiyyətini, ölkə əhalisinin 
həyat səviyyəsində baş verən dəyişikliklərin 

təhlilində, makroiqtisadi göstəricilərin, o 
cümlədən istehlak qiymətləri indeksinin hesab-
lanmasında xüsusi rolunu nəzərə alaraq, seçmə 
müşahidəyə cəlb olunan ev təsərrüfatlarına öz 
gəlir və xərclərinin uçotunu apardıqlarına görə 
ödənilən aylıq pul vəsaitinin məbləği 10 (on) 
manat səviyyəsində müəyyən edilsin. 

2. Bu qərarın 1-ci hissəsi ilə müəyyən 
edilən pul vəsaitinin ödənilməsi hər il üçün 
dövlət büdcəsində Azərbaycan Respublikası 
Dövlət Statistika Komitəsinin saxlanılması 
xərclərinin tərkibində bu məqsəd üçün nəzərdə 
tutulan vəsait hesabına həyata keçirilsin. 

3. “Dövlət Statistika Komitəsi tərəfindən 
büdcələri müşahidə olunan ailələrə öz 
büdcələrini aparmalarına görə verilən pulun 
miqdarının müəyyən edilməsi haqqında” 
Azərbaycan Respublikası Nazirlər Kabinetinin 
1993-cü il 8 fevral tarixli 64 nömrəli qərarı 
ləğv edilsin.

4. Bu qərar 2018-ci il 1 yanvar tarixindən 
qüvvəyə minir.

Artur RASİ-ZADƏ 
Azərbaycan Respublikasının 

Baş naziri

Azərbaycan Respublikası Nazirlər Kabinetinin Qərarı
№ 506                                                                    Bakı şəhəri, 22 noyabr 2017-ci il
“M.Maqomayev adına Azərbaycan 

Dövlət Filarmoniyasına “Akademik” sta-
tusunun verilməsi haqqında” Azərbaycan 
Respublikası Nazirlər Kabinetinin 2017-ci 
il 16 avqust tarixli 331 nömrəli qərarında 
dəyişiklik edilməsi barədə

“Üzeyir Hacıbəyli adına Azərbaycan 
Dövlət Simfonik Orkestrinin bədii heyətinin 
işçilərinin sosial müdafiəsinin gücləndirilməsi 
haqqında” Azərbaycan Respublikası Preziden-

tinin 2017-ci il 3 noyabr tarixli 3340 nömrəli 
Sərəncamının 2.1-ci bəndinin icrasını təmin 
etmək məqsədi ilə Azərbaycan Respublikası-
nın Nazirlər Kabineti QƏRARA ALIR:

“M.Maqomayev adına Azərbaycan Dövlət 
Filarmoniyasına “Akademik” statusunun 
verilməsi haqqında” Azərbaycan Respublika-
sı Nazirlər Kabinetinin 2017-ci il 16 avqust 
tarixli 331 nömrəli qərarının (Azərbaycan 
Respublikasının Qanunvericilik Toplusu, 2017, 

№ 8, maddə 1619) 3-cü hissəsi aşağıdakı 
redaksiyada verilsin:

“3. Bu qərar 2017-ci il 1 noyabr tarixindən 
qüvvəyə minir.”.

Artur RASİ-ZADƏ 
Azərbaycan Respublikasının 

Baş naziri

 Almanların Azərbaycana gəlişinin 
200 illiyinə həsr edilən sərgi 

 � Parisdə UNESCO-
nun Baş Qərargahında 
almanların Qafqaza 
gəlişinin 200 illiyinə 
həsr edilən sərgi təşkil 
olunub. Tədbir Azərbaycan 
Respublikasının Mədəniyyət 
və Turizm Nazirliyi və 
ölkəmizin UNESCO yanında 
Daimi Nümayəndəliyinin 
birgə təşkilatçılığı ilə baş 
tutub. Məlumatı Mədəniyyət 
və Turizm Nazirliyinin saytı 
verib. 

Azərbaycanın UNESCO ya-
nında Daimi Nümayəndəliyinin 
rəhbəri, səfir Anar Kərimov 
bildirib ki,  bu sərgi müxtəlif 
mədəniyyət və dinlər arasında 
sülh, dialoq və qarşılıqlı hörmətin 
əhəmiyyətinə dair vacib mesaj-
dır. Səfir almanların memarlıq, 
sənaye, kənd təsərrüfatı və 
şəhərsalma sahəsinə verdikləri 
töhfələrə toxunub. Həmçinin 
almanların ölkəmizə gəlişinin 
tarixindən, xalqımızın tolerantlıq 
mədəniyyəti sayəsində onların 
yerli mühitə asanlıqla inteq-
rasiyasından bəhs edib. Dini 
ayinlərini azad şəkildə həyata 
keçirən almanlar ölkəmizdə bir 
neçə kilsə də tikiblər. 

A.Kərimov Azərbaycanın 

UNESCO-ya üzvlüyünün 25-ci 
ildönümündən də söz açıb. 
Dövlət müstəqilliyini bərpa 
edən ölkəmiz elə ilk gündən 
xarici işğala məruz qalıb. Lakin 
Azərbaycanın bütün çətinliklərə 
sinə gərdiyini və humanitar 
yardım alan ölkədən humanitar 
yardım edən dövlətə çevrildiyini 
deyib. Ölkəmizin UNESCO-nun 
layihələrinə maliyyə dəstəyindən 
danışıb. 

Natiq mədəniyyətlərarası 
dialoq sahəsində Azərbaycanla 
UNESCO arasında mühüm 
əməkdaşlıqdan söz açaraq, 
ölkəmizin mədəniyyətlər və 
dinlərarası dialoqa verdi-
yi töhfələri diqqətə çatdırıb. 
Azərbaycanda müxtəlif xalqların 

və dinlərin nümayəndələri bir ailə 
kimi mehriban yaşayır.

İki ildən bir ölkəmiz Ümum-
dünya Mədəniyyətlərarası Dialoq 
Forumuna və Bakı Beynəlxalq 
Humanitar Forumuna ev sahib-
liyi edir. Mədəniyyətlərarası 
dialoqu təşviq etmək məqsədi 
ilə Azərbaycan Prezidenti İlham 
Əliyev tərəfindən “Bakı Prosesi” 
təşəbbüsü irəli sürülüb və onun 
10 illiyinin qeyd edilməsi ilə 
bağlı sərəncam imzalanıb.

UNESCO-nun baş direkto-
runun xarici əlaqələr və ictimai 
informasiya üzrə köməkçisi 
Erik Falt sərginin önəmindən 
danışaraq bildirib ki, bu, 
Azərbaycanı yaxından tanımağa 
imkan verir. O, Azərbaycanı 

UNESCO-ya üzv olmasının 25 
illiyi münasibəti ilə təbrik edib. 
Ölkəmizin mədəniyyətlər və 
dinlərarası dialoqa töhfəsindən 
danışıb: “Sərgi ölkənizin mul-
tikultural olduğunu bir daha 
təsdiqləyir. Müxtəlif xalqların 
harmoniyada yaşadığından xəbər 
verir ki, bu da UNESCO-nun 
bəşəriyyətə verdiyi mesajla üst-
üstə düşür.”

Mədəniyyət və turizm 
nazirinin müavini Sevda 
Məmmədəliyeva almanların 
ölkəmizə gəlişinin tarixindən, 
alman mədəni irsinin qorunub 
saxlanmasından söz açıb. Bil-
dirib ki, Azərbaycan Prezidenti 
Cənubi Qafqaz regionunda alman 
məskənlərinin salınmasının 
200 illiyi haqqında sərəncam 
imzalayıb. Yubiley münasibətilə 
Berlin Humboldt Universitetində, 
Bakıda və Şamaxıda sərgilər 
təşkil olunub. 

Sonra tədbir iştirakçıları gənc 
pianoçu Etibar Əsədli və Vurğun 
Vəkilovun ifasında Azərbaycan 
və alman bəstəkarlarının klassik 
musiqi sədaları altında sərgi ilə 
tanış olub və fikir mübadiləsi 
aparıblar.

Azərbaycanın Fransada-
kı səfiri Rəhman Mustafayev, 
UNESCO yanında müxtəlif 
ölkələrin səfirləri, tanınmış 
incəsənət və mədəniyyət 
xadimləri, ictimaiyyət 
nümayəndələri sərginin açılış 
mərasimində iştirak ediblər.

Ülviyyə VAHİDQIZI, 
“Xalq qəzeti”

Statistika Komitəsi ilə UNICEF-in əməkdaşlığının 
gələcək perspektiv və prioritetləri müzakirə edilib

 � Dövlət Statistika Komitəsi ilə Birləşmiş 
Millətlər Təşkilatının (BMT) Uşaq Fondu (UNICEF) 
arasında əməkdaşlığın mövcud vəziyyəti, gələcək 
perspektiv və prioritetləri müzakirə olunub.

Komitənin mətbuat 
xidmətindən AZƏRTAC-a bildiri-
lib ki, müzakirələr noyabrın 22-də 
Dövlət Statistika Komitəsinin 
sədri Tahir Budaqovun ölkəmizdə 
səfərdə olan UNICEF-in Avropa 
və Mərkəzi Asiya üzrə regional 
direktoru Əfşan Xanın rəhbərlik 
etdiyi nümayəndə heyəti ilə 
görüşündə aparılıb.

UNICEF-in Azərbaycandakı 
nümayəndəsi Edvard Karvardin, 
Uşaq Hüquqları Sisteminin Moni-
torinqi üzrə mütəxəssis Tamerlan 
Rəcəbov, Azərbaycan Respublika-
sının Cenevrədəki BMT Bölməsi 
və digər beynəlxalq təşkilatlar 
yanında Daimi Nümayəndəliyinin 
üçüncü katibi Aydan Muradova-
nın iştirak etdiyi görüşdə məqsəd 
Dövlət Statistika Komitəsi ilə 
UNICEF arasında əməkdaşlığın 
mövcud vəziyyəti, gələcək pers-
pektiv və prioritetləri haqqında 
müzakirələrin aparılması olub.

Dövlət Statistika Komitəsinin 
sədri Tahir Budaqov Prezident  
İlham Əliyevin uğurlu sosial-iqti-

sadi inkişaf strategiyasının nəticəsi 
olaraq ölkəmizdə iqtisadiyyatın 
şaxələndirilməsi istiqamətində çox 
ciddi işlər görüldüyünü, qeyri-
neft sektorunun sürətlə inkişaf 
etdiyini və bunun əyani nümunəsi 
olaraq Azərbaycanın rəqabət 
qabiliyyətinə görə ilbəil irəliləyən 
mövqeyinin mötəbər beynəlxalq 
maliyyə qurumları tərəfindən 
yüksək qiymətləndirildiyini 
bildirib.

O qeyd edib ki, düzgün 
hədəflənmiş islahatların bəhrəsidir 
ki, son illərdə Azərbaycan iqtisa-
diyyatında dayanıqlı, sabit, sürətli, 
dinamik inkişaf təmayülü artıq 
özünü qabarıq şəkildə göstərir. 
Tahir Budaqov respublikamız-
da həyata keçirilən dövlət uşaq 
siyasəti, milli statistika sistemi-
nin təkmilləşdirilməsi, Dövlət 
Statistika Komitəsinin beynəlxalq 
əməkdaşlığı, reallaşan layihə və 
proqramlar barədə ətraflı məlumat 
verib.

UNICEF-in Avropa və 
Mərkəzi Asiya üzrə regional 

direktoru Əfşan Xan bildirib ki, 
Azərbaycanda uşaqlara qay-
ğı, onların sosial müdafiəsinin 
gücləndirilməsi, sağlam və firavan 
böyüməsi üçün həyata keçirilən 
proqramlar təqdirəlayiqdir. Eyni 
zamanda, uşaq hüquqları ilə bağlı 
məlumatların hazırlanmasında 
dəqiq statistikanın vacibliyinə 
toxunaraq, UNICEF-in uşaq 
hüquqları, onların sosial müdafiəsi 
ilə bağlı layihələrini daim 
dəstəklədiyini bildirib.

Qeyd olunub ki, 1993-cü 
ildən Azərbaycanda fəaliyyətə 
başlayan UNICEF-lə Dövlət 
Statistika Komitəsi arasında 

statistikanın müxtəlif sahələri üzrə 
əlaqələr mövcuddur. Bunların 
davamı olaraq, ötən il Statis-
tika Komitəsi ilə UNICEF-in 
Azərbaycandakı Nümayəndəliyi 
arasında “2016-2017-ci illəri 
əhatə edən dövr üçün sağlamlıq 
imkanları məhdud olan uşaqlara 
və uşaq məhrumiyyətlərinə dair 
statistikanın təkmilləşdirilməsi” 
ilə bağlı birgə İş Planı imzalanıb.

Görüşdə Dövlət Statistika 
Komitəsi ilə UNICEF arasında 
əməkdaşlığın inkişafına dair, 
eyni zamanda, qarşılıqlı maraq 
doğuran digər məsələlər ətrafında 
müzakirələr aparılıb.

“Qarabağ” komandası UEFA Çempionlar 
Liqasında növbəti oyununu keçirib

 � Noyabrın 22-də UEFA Çempionlar 
Liqasının qrup mərhələsinin beşinci turu 
çərçivəsində Ağdamın “Qarabağ” komandası Bakı 
Olimpiya Stadionunda Londonun “Çelsi” klubu ilə 
qarşılaşıb. 

“Qarabağ”ın start heyətində 
İbrahim Şehiç, Qara Qarayev, 
Dmitri Medvedev, Miçel, Dino 
Ndlovu, Mahir Mədətov, Rəşad 
Sadıqov, Riçard Almeyda, 
Ansi Aqolli, Yakub Rzezniçak, 
Donald Gerye yer alıblar.        

London təmsilçisinin ilk 
on birliyində isə meydana Tibo 
Kurtua, Anton Rüdiger, Markos 
Alonso, Sesk Fabreqas, Nqolo 
Kante, Eden Hazard, Pedro 
Rodrigez, Davide Zappakosta, 
Villian, Sezar Azpiliketa və 
David Luiz çıxıblar. 

Portuqaliyalı referi Ma-

nuel de Souzanın idarə etdiyi 
oyunda ilk təhlükəli vəziyyəti 
matçın 13-cü dəqiqəsində 
“Qarabağ” komandası yaradıb. 
Ndlovu-Medvedev kombinasi-
yasından sonra rəqibin cərimə 
meydançasında topa yiyələnən 
Miçelin qüvvətli zərbəsi qapı 
tirinə dəyib. 

Görüşdə hesab matçın 
21-ci dəqiqəsində açılıb. 
Referi “Qarabağ”ın cərimə 
meydançası daxilində ya-
ranan mübahisəli epizodda 
“Çelsi”nin hücumçusu Villiana 
qarşı kobud oyuna görə kapitan 

Rəşad Sadıqova qırmızı vərəqə 
göstərib. “Qarabağ”ın qapısına 
təyin olunan 11 metrlik cərimə 
zərbəsini dəqiq yerinə yetirən 
Eden Hazard hesabı açıb – 0:1. 
Matçın 36-cı dəqiqəsində Eden 
Hazardın ötürməsindən sonra 
Villian hesab arasındakı fərqi 
iki topa çatdırıb – 0:2.

Komandalar fasiləyə bu 
hesabla yollanıblar. 

Oyunun 73-cü dəqiqəsində 
portuqaliyalı referi “Qarabağ” 
komandasının qapısına ikinci 
dəfə  11 metrlik cərimə zərbəsi 
təyin edib. London klubu-
nun ispaniyalı legioneri Sesk 
Fabreqas zərbəni dəqiq yerinə 
yetirərək hesab arasındakı fərqi 
daha da artırıb – 0:3. Qarşılaş-
manın 85-ci dəqiqəsində isə 
Villian özünün ikinci, ko-
mandasının dördüncü qolunu 

rəsmiləşdirib – 0:4. Matç bu 
hesabla da başa çatıb. 

Beləliklə, bu oyundan 
sonra hesabında 10 xal olan 
“Çelsi” klubu “C” qrupunda 
liderliyə yüksəlib. “Qarabağ” 
komandası isə 2 xalla qrupda 
sonuncu pillədədir. 

Ağdamlılar qrupda sonuncu 
görüşü dekabrın 5-də səfərdə 
“Roma”ya qarşı keçirəcəklər. 

Xatırladaq ki, UEFA 
Çempionlar Liqasının “C” 
qrupunda yer alan “Qarabağ” 
əvvəlki oyunlarda səfərdə 
“Çelsi”yə 0:6, doğma mey-
danda isə “Roma”ya 1:2 
hesabı ilə məğlub olub. Ağdam 
təmsilçisinin “Atletiko Madrid” 
ilə hər iki görüşü heç-heçə başa 
çatıb – (0:0, 1:1).       

AZƏRTAC

Leyla Əliyeva UNICEF-in regional direktoru ilə görüşüb


